АДМЕТНЫЯ ВАЛУНЫ.
                                                                  Паўрасталі ў зямлю

                                                         замшэлыя камяні

                                                                         з незразумелымі літарамі:

                                                                            на зямлі нікога не засталося,

                                                                          хто змог бы іх прачытаць?!

Алесь Разанаў.

         На Беларусі, асабліва ў паўночнай яе частцы, каля дарог і рачулак, ускрай палеткаў і ў лясных гушчарах, утыкнуўшыся ў зямлю, ляжаць замшэлыя валуны. Гэтак сама маўкліва яны ляжалі і 20 тысяч гадоў , калі на беларускай зямлі жылі старажытныя паляўнічыя на мамантаў, і ў часы пасялення тут першых славянскіх плямёнаў. Гэтыя камяні памятаюць братазабойчыя войны часоў Кіеўскай Русі, набегі крыжакоў, нашэсці шведскіх, напалеонаўскіх і гітлераўскіх полчышчаў. Валуны складаюць такую неадлучную частку ландшафту, што, здаецца, прыбяры іх – беларуская прырода значна збяднее. Як крупінка духоўнага і матэрыяльнага жыцця людзей, многія з іх трапілі ў спіс помнікаў гісторыі і культуры.

         У наш час, людзей неабыякавых да сваёй мінуўшчыны, вельмі турбуе лёс гэтых культурных каштоўнасцей. Практыкаў цягне знішчаць камяні. Моладзь асабліва не цікавяць старадаўнія успаміны дзядоў ды бабуль. Таму захаваць нашу спадчыну належыць людзям цікаўным, не абыякавым да лёсу сваёй Радзімы.

 ЗАГАДКА ВАНДРОЎНЫХ КАМЛЫГ.

         Вялікая колькасць валуноў раскідана па Беларускай зямлі. Іх з’яўленне доўгі час не маглі растлумачыць і вучоныя. Зразумела было адно: камяні - не мясцовыя. Такія пароды можна сустрэць толькі ў гарах ці пад тоўстым напластаваннем больш маладых утварэнняў. Як жа трапілі камяні ў наш край? Аб гэтым спрачалася не адно пакаленне вучоных. Але канчаткова было высветлена, што валуны ў наш край былі занесены ледавіком толькі ў канцы ХІХ ст.

         Каля аднаго мільёна гадоў назад у гарах Скандынавіі утварыўся гіганцкі ледавіковы шчыт. Таўшчыня лёду тут дасягала 3-4 км. Ледавіковыя языкі, што спаўзалі з гор,  паглыбіўшы катлавіну Балтыйскага мора, рушылі на раўніны Паўночнай Еўропы. Ад моцнага  пахаладання цеплалюбівыя расліны і жывёлы або адступілі на поўдзень, або загінулі. Настаў час, калі  гіганцкі ледзяны шчыт пакрыў большую частку Еўропы.

         Прайшлі тысячагоддзі. Паступова пацяплела. Лядовае покрыва пачало раставаць, а яго межы паступова перамяшчаліся на поўнач. Калі лёд растаў, на месцы ледавіка застаўся прынесены ім матэрыял. Так утварыліся добра знаёмыя нам узгоркі, грады, раўніны. Такім чынам  мясцовыя валуны – гэта ледавіковыя “трафеі” занесеныя да нас са Скандынаўскага паўвострава. 

 ІМЯ НА КАМЯНЯХ.
         З многімі валунамі звязаны розныя легенды і паданні. Большасць з іх маюць язычніцкае паходжанне. І ўсё ж самымі рэдкімі і самымі знакамітымі лічацца камяні, на якіх выбіты старажытныя надпісы. Тэксты іх належаць да ліку найстаражытнейшых манументальных надпісаў часоў Полацкай дзяржавы, выдатных помнікаў эпіграфікі. Барысавы камяні вядомы толькі на Беларусі. Арэал іх распаўсюджвання супадае з тэрыторыяй колішняга Полацкага княства, калыскі беларускай дзяржаўнасці. Гэта, як правіла, унушальных памераў валуны, на якіх высечаны крыжы і надпісы У словах, высечаных на валунах, ці то закляцце, ці то просьба-зварот:

“ГОСПОДІ, ПОМОЗІ РАБУ СВОЕМУ БОРИСУ”
         Зараз прызнана, што надпісы на валунах загадаў выканаць полацкі князь Барыс Усяславіч. Ён быў прадстаўніком той княжацкай дынастыі, на пачатку якой стаялі славутыя Рагнеда і Уладзімір Святаславіч, які вырашыў узняць язычніцтва да ўзроўню дзяржаўнай рэлігіі (празваны за гэта Красным Сонейкам), а пасля адмовіўся ад веры продкаў, увёў хрысціянства на Старажытнай Русі, за што атрымаў другое імя – Хрысціцель.

         Бацькам Барыса быў Усяслаў Брачыславіч, які княжыў доўгія 57 гадоў, у бесперапынных змаганнях адстойваючы незалежнасць полацкай зямлі. Ён зычліва ставіўся да язычнікаў, ахвотна браў іх у сваю дружыну. 

         Сам Барыс пакінуў хоць і прыкметны, але не такі яскравы след у гісторыі беларускай зямлі. Калі ён нарадзіўся, невядома. Упершыню Барысавы дзеянні упамінаюцца ў 1102 годзе – праз год пасля смерці бацькі. Тады ён «ходил на ятвяг и, победя их, возвратясь, поставил град Борисов в своё имя и людьми населил». Лічаць, што барыс пачаў княжыць у 1101 годе, адразу пасля смерці бацькі. Іншыя ж лічаць, што ў полацку ён княжыў нядоўга, неде паміж жніўнем 1127 і лютым 1129 года, але хутчэй за ўсё ён памёр яшчэ ў 1128 г. За гэты непрацяглы час і з’явіліся на валунах крыжы з надпісамі “Господі, помозі рабу своему Борису”.

 ЧАМУ З’ЯВІЛІСЯ НАДПІСЫ.

Версіі:

1. Паводле летапісных звестак вядома, што ў 1128 годзе ў Полацкім князтве лютаваў голад, выкліканы неўраджаем. Магчыма, у гэты страшны час і загадаў полацкі ўладар на вялізных адметных валунах высечы крыжы і словы-заклінанні: «ГОСПОДИ ПОМОЗИ РАБУ СВОЕМУ БОРИСУ».

2.  Паводле іншых меркаванняў, велізарныя валуны ў дахрысціянскі перыяд выкарыстоўваліся язычнікамі для абрадаў – да іх прыносілі дары, складалі ім ахвяры. З мэтай барацьбы з перажыткамі паганства князь Барыс мог загадаць “пераабсталяваць” паганскія святыні ў хрысціянскія.  

       Зварот-заклінанне “Господи помози рабу своему…” прыйшоў на    

     славянскія землі з Візантыі і быў вельмі папулярны на Русі.

3. Выказваліся таксама думкі, што Барысавы камяні звязаны нейкім чынам з суднаходатвам, гандлевымі шляхамі. 
4. Нехта бачыў у іх памятныя знакі князя, межавыя адзнакі.

5. Існавала версія, што такім чынам Барыс і яко дружына прасілі    

     божай дапамогі падчас ваенных паходаў на балтаў.

 Версій шмат. Самі ж камяні моўчкі захоўваюць сваю таямніцу.
З ГІСТОРЫІ БАРЫСАВЫХ КАМЯНЕЎ.

Колькі існавала Барысавых камянеў, нікому не вядома. У літаратуры захаваліся звесткі пра сем, пяць з якіх знаходзіліся ў рэчышчы Заходняй Дзвіны – важнейшаі суднаходнай артэрыі Полацкага княства. 

         Першая згадка пра адзін з іх знаходзіцца ў “Хроніцы літоўскай і жамойцкай” ХVIст.: «Каждый найде камень в Двине высокий, от Дисны места миля, а от Полоцка 7 миль, между Двиною и Дисною, на низ порогов едучи, на котором камени есть крест и того князя Бориса под ним надпис: «Вспоможи, господи, раба своего Бориса…»

         Валуны са старажытнымі надпісамі пастаянна прыцягвалі ўвагу сур'ёзных вучоных і дылетантаў, вайскоўцаў і святароў, мастакоў і літаратараў, нават некалькіх графаў – Румянцава, Канкрына, Плятэра, Тышкевіча, якія шмат зрабілі для вывучэння старасветчыны, прыцягнулі ўвагу грамадскасці.. У канцы ХІХ ст. свае друкаваныя працы прысвяцілі Барысавым камяням гісторыкі Семянтоўскі і Сапуноў, у наш час – акадэмік Рыбакоў. Археолаг Л.Дучыц прааналізавала гісторыю камянёў і звярнула ўвагу на неабходнасць далейшага пошуку. 

         Яшчэ на пачатку ХІХ ст. прадпрымаліся захады па іх захаванню. На жаль, іх аказалася недастаткова і на працягу ХІХ – ХХ стст. большасць валуноў з надпісамі загінула.  

           Даследчыкамі была прынята нумарацыя Барысавых камянеў: 

№ 1. Камень каля вескі Падкасцельцы ў наваколлі Полацка. На ім высечаны чатырохканцовы крыж на Галгофе и надпіс: “Иисус Христос. Господи помози рабу своему Борису”.

№ 2. Камень каля вескі Накоўнікі. Яго аздаблялі крыж на аднаступеньчатай Галгофе і надпіс, падобны на надпіс першага камня. 

№ 3. Камень каля вескі Балоткі. Дарэчы ен быў самым вялікім. На паверхні выразна вылучаўся шасціканцовы крыж на шлемападобнай Галгофе і надпіс.

№ 4. Гэты камень адрозніваўся невялікім памерам і непадобным на іншыя надпісам: “Сулибор хрест”. Імя Барыс на гэтым камне адсутнічае. Другі трэці і чацверты камені знаходзіліся ў наваколлі горада Дзісны. 

№ 5. Пяты нумар даследчыкі прысвоілі  Друйскаму каменю.

№ 6. (Рагвалодаў). Выяўлены ў Аршанскім раене. Ен, напэўна, быў самым прыгожым. У цэнтры размяшчаўся крыж на Галгофе, па кругу ішоў надпіс: ”В лето 6679 (1171г.) мая в 7 день доснен крест сей Господи помози рабу своему Василию в крещении именем Рогволоду сыну Борисову…” 
№ 7. Камень каля вескі Высокі Гарадзец Талачынскага раена. На ім меўся васьміканцовы крыж і надпіс: “Господи помози рабу своему Борису.”

КАМЕНЬ №1. (ПОЛАЦКІ).

         Першы камень ляжаў у рэчышчы Дзвіны, каля вёскі Падкасцельцы, што ў некалькіх кіламетрах уніз па цячэнню ад Полацка. Гэта валун ружавата-чырвонага колеру памерам 3,5х2,6х2,25 м. Летам ён выступалў з вады, а ў паводку заліваўся. На яго паверхні былі высечаны крыж і надпіс: “ Иисус Христос Господи помози рабу своему Борису.” У народзе камень называлі Барыс-Глеб, Барыс-Хлебнік або коратка – Барыс.

КАМЕНЬ №2. (Дзісенскі).

         Другі Барысаў камень ляжаў на водмелі, амаль пасярэдзіне Дзвіны, трохі бліжэй да правага берага, кіламетрах у пяці ніжэй ад Дзісны, каля вёскі Накоўнікі. Гэты шэры гранітны валун быў настолькі фотагенічны, што яго асабліва любілі маляваць і фатаграфаваць. Таму яго выяву лёгка адшукаць у шматлікіх выданнях. У вышыню ён меў каля 2 м, а па перыметры каля 11 м. Надпіс быў такі самы, як і на першым валуне. У народзе гэты камень звалі Пісанікам або Барысаглебскім. Глыба не ацалела. Першы раз яе паспрабавалі узарваць у 1918 г, калі чысцілі рэчышча. Пашкоджана была толькі вяршыня з выявай верхняй часткі крыжа. Падпаручнік Дэбаналь, які кіраваў “знішчэннем каменных парогаў”, зрабіў сякія-такія запісы. На камені ён убачыў стараславянскае літарнае абазначэнне года, але прамалёўку зрабіў не вельмі старанна, а можа старая выява чыталася не зусім выразна на няроўнай паверхні. Ва ўсалякім разе генерал-інтэндант Я. Канкрын расшыфраваў надпіс Дэбаналя як лічбу 6634, што ў сучасным летазлічэнні дае год 1126. Даведаўшыся, што знішчаюць камяні з надпісамі, Канкрын паслаў дэпешу: “Не чапаць!” Але спазніўся. Узрывам ужо была адколата вяршыня. На шчасцэ гэты загад збярог не толькі застаўшыйся фрагмент, а і  астатнія падобныя рэліквіі. Спецыялісты паспелі апісаць іх, замаляваць, сфатаграфаваць. Канчаткова гэты камень знішчылі пры савецкай уладзе.

КАМЕНЬ№3. (Дзісенскі).

         І трэці камень меў такі ж надпіс як і першыя два, але выкананы больш складана. Маючы ў даўжыню 5 м, гэта быў самы большы сярод знакамітых сваіх братоў. Ён таксама знаходзіўся пасярод Дзвіны ў двух кіламетрах уніз па цячэнню ад другога каменя, побач з вёскай Балоткі. Звестак пра назву гэтага шэрага гранітнага волата не захавалася. Яго таксама не пашкадавала савецкая улада – камень “быў растраляны на дробныя аскепачкі”.

КАМЕНЬ №4 (Дзісенскі).

         Недалёка ад другога і трэцяга знаходзіўся і чацьвёрты Барысаў камень – у месцы ўпадзення р. Павянушкі. Ён адрозніваўся ад астатніх і сваімі памерамі і надпісам. Гэта быў валун чырванаватага граніту і невялікага памеру – каля 1,5 м вышынёй. На яго паверхні змяшчаўся надпіс: “Сулибор хрэст” , ці то “Смелы, харобы Барыс святы”. Форма крыжа таксама адрозніваецца ад іншых.

         У 1879 годз па даручэнню графа Уварава, зацікаўленага старажытнасцямі Віцебшчыны, гэты валун з вялікімі цяжкасцямі перавезлі ў Маскву, дзе ён быў экспанатам археалагічнага таварыства гістарычнага музея. Дзякуючы гэтаму камень ацалеў і ўрэшце трапіў у музей-запаведнік “Каломенскае”, дзе і знаходзіцца да нашых дзён. Было б вельмі добра цяпер, калі мы сталі больш дбайна ставіцца да гістарычнага мінулага, вярнуць гэты цікавы помнік беларускай пісьменнысці на Радзіму.

КАМЕНЬ №5. (Друйскі).

         Друйскі Барысаў камень мясцовыя жыхары называлі “Спасінскі”, ад размешчанай непадалеку царквы св. Спаса, што ўзвышалася на краі стромкага схіла да ракі Друйкі, левага прытока Заходняй Дзвіны.  Крыж і літары звязвалі з царквой. У ХХ ст. даследчыкі чамусьці абыходзілі яго ўвагай, а пазней высветлілася, што валун знік. Так Друйскі Барысаў камень трапіў у “спісы прапаўшых без вестак”, стаў напаўлегендарным.

         Шера-буры валун добра награваўся пад летнімі сонечнымі промнямі і на ім было надзвычай прыемна ляжаць пасля купання. Ніхто не змог успомніць у мястэчку, каб хтосьці называў камень Барысавым і ведаў пра яго каштоўнасць.

         Друйскі Барысаў камень быў адкрыты апошнім – толькі ў канцы ХІХ ст. Гэта падаецца дзіўным, бо валун знаходзіўся не ў якім дзікім урочышчы, а ў межах паселішча, якое ў ХVII – XVIII стст. з’яўлялася горадам з Магдебургскім правам, не згубіўшы гэты статус і ў ХІХ – пачатку ХХ ст., калі ў горадзе налічвалася звыш 5 тысяч жыхароў. У Друі было шмат хрысціянскіх храмаў, некалькі манастыроў, была праслойка адукаваных людзей. Тым не менш, даўнія крыніцы пра камень маўчаць. Не выявілі Друйскі пісанік і падчас спецыяльных росшукаў, прадпрынятых на Заходняй Дзвіне ў пачатку ХІХ стагодзя. Не падказалі пра Барысаў камень мастаку і археолагу з Масквы Дз. Струкаву, які вышукваў даўнія сляды праваслаўя ў 1864 годзе. Ён уважліва даследваў у Друі ўсе храмы, зрабіў 14 замалевак. 

         Адкрывальнікам каменя з’яўляецца Аляксей Сапуноў, які ў сярэдзіне 90-х гадоў ХІХст. Апынуўся ў Друі. Замалеўка валуна з крыжам і надпісам была змешчана ім у кнізе “Материалы по истории и географии Дисенского и Вилейского уездов Виленской губернии” (Віцебск 1896г.) Вось гэтыя радкі: 

“…В Друе, на самом берегу Двины, саженях в 50 ниже впадения в нее реки Друйки насупротив Спасской церкви находится Борисов камень… Мне удалось разобрать только часть надписи, попытки сфотографировать удались не вполне, т.к. камень сильно выветрился. Камень, красноватый валун, в окружности более 11 аршин, нижняя часть его отколота, весной и осенью камень совершенно покрывается водой. Шестиконечный крест расширяется к концам, длиной 1 аршин 12 вершков и надпись:”ІС. ХС НИКА ГИ ПоМОЗИ РАБУ (СВ)ОЕМУ…”далее я не мог ничего разобрать, хотя следы букв несомненны. Форма креста,характер букв надписи на друйском камне такие же, как на других так называемых Борисовых камнях, а потому изсечение креста и надписи без сомнения следует приписать тому же Борису князю полоцкому, скончавшемуся в 1128 году…”

         Пасля А. Сапунова Друйскі камень не асабліва зацікавіў даследчыкаў. На пачатку ХХ ст. аб ім згадаў толькі гісторык Дз. Даўгялла ў працы “Друя – заштатный город Виленской губернии”(1907г.)

         Барысаў камень з’яўляецца сведчаннем старажытнасці Друі, па пісьмовых крыніцах вядомай толькі з канца ХІVст. Даследчыкі лічаць, што паселішча ўзнікла ў часы Полацкага княства. Доказаў гэтаму яшчэ не знойдзена, акрамя валуна са знакамі ХІІст.

         На шчасце, аперацыя па пад’ёму Друйскай святыні была з поспехам здзейснена ў 2002 годзе. І зараз гэтага прыгажуна можна назіраць непадалеку ад свайго гістарычнага месца – пры ўпадзенні Друйкі ў Заходнюю Дзвіну.

КАМЕНЬ № 6. (Рагвалодаў).

         Прасіў дапамогі ў каменя не толькі князь Барыс. Ляжаў раней каля вёскі Дзятлава Аршанскага раёна буйны пляскаты валун з вялікім крыжам і надпісам: “В лето 6679 мая в 7 день доспен крест сий. Господи, помози рабу своему Василию в крещении именем Рогволоду сыну Борисову». Калі расшыфравць “в лето 6679”, атрымаецца 1171 год. 

         Па форме валун нагадваў паралелепіпед з крыху скошанымі закругленымі вугламі. Даўжыня яго дасягала 3 м, шырыня – 2,4 м а вышыня 1,8 м. На яго грані, звернутай уверх, да неба, быў высечаны шасціканцовы крыж на Галгофе з двума прыступкамі і вышэй згаданы надпіс, які двума кольцамі апярэзваў гэты крыж. Велічыня літар пры гэтым дасягала 15 см. Словы “сыну Борисову” не ўваходзілі ў літарны круг, а займалі месца ў цэнтры, каля крыжа. Ужыванне літары “і” замест “и” сведчыла пра тое, што майстар, які яе высякаў, ці той, хто ім кіраваў, добра ведалі лацініцу. Дарэчы гэта характэрна і для іншых Барысавых камянёў. А гісторыя беларускага “І”, відаць, пачынаецца адсюль, з ХІІ ст.

         Рагвалод-Васіль Барысавіч, па загадзе якога і “доспен крест сий”, не быў асабліва ўдачлівы. Адразу пасля смерці бацькі ён не змог як законны спадкаемца ўзяць уладу ад бацькі ў свае рукі. За непаслухмянства, па загадзе Кіева, яго разам з іншымі полацкімі князямі выслалі ў далёкую Візантыю. Адтуль ён вярнуўся толькі ў 1140 годзе, калі змянілася палітычная сітуацыя і быў у 1146 годзе пакліканы полсцкім вечам на княжанне. Незадаволенасць вынікамі яго кіравання прывялі да таго, што ў 1151 годзе князя выслалі ў Менск, а на яго месца запрасілі іншага. У Менску князь знаходзіўся ў такім гаротным становішчы, што за яго вымушаны быў заступіцца цар Юры Даўгарукі, вядомы як заснавальнік Масквы. У 1158 годзе Рагвалод зноў вярнуўся ў Полацк і пачаў працяглую і беспаспяховую барацьбу з менскімі князямі. У 1162 годзе яго войска было разбіта пад менскам. Пасля гэтай падзеі ён у Полацк больш не вярнуўся, а хаваўся ў Друцку.

         З таго часу імя князя знікла са старонкаў летапісаў. Толькі камень каля старой дарогі з Друцка ў Оршу сведчыў, што ў 1171 годзе ён яшчэ быў жывы і імкнуўся нешта распачаць. Раней меркавалі, што валун мог быць надмагіллем Рагвалода, але ў такім выпадку на ім павінны быць словы “Помяни, Господи”.
         Рагвалодаў камень доўга шанавалі ў народзе. У адным з паданняў гаворыцца, што раней камень нагадваў сваімі абрысамі жывёліну, бо меў галаву і чатыры нагі, што пад ім, нават, была свабодная прастора, дзе хаваліся ад дажджу пастухі. Быцам бы аднойчы млынар вырашыў скарыстаць круглую “галаву” на жорны і адбіў яе. Толькі нічога добрага з гэтага не выйшла: жорны самі змалоліся ў пясок, вынішчылі ўсю маёмасць і сям’ю млынара. Згарэў і млын.

        [image: image10.jpg]


 Упершыню валун-дакумент знайшлі ў 1792 годзе. З таго часу пра яго, як і пра іншыя Барысавы камяні, пісала шмат вучоных. У 1807 годзе над ім паставілі Барысаглебскую царкву, але падчас напалеонаўскага нашэсця яе спалілі французы. У 1830 годзе бажніца была аднолена. Святара новай царквы пачалі непакоіць сны, якія ён палічыў вешчымі. Святы айцец вырашаў высветліць, ці не ляжаць пад валуном мошчы якога-небудзь праведніка. Атрымаўшы дазвол у свайго царкоўнага кіраўніцтва на раскопкі, ён справіў набажэнства і ўзяўся за працу. Наўзабаве неба пачало зацягвацца цёмнымі хмарамі. Пачалася моцная навальніца. Святар палічыў гэта знакам боскай незадаволенасці і не адважыўся здзейсніць задуманае.

         Загубіла камень абыякавасць і бескультур’е. Перад вайной, падчас барацьбы з рэлігіяй, калі ваяўнічыя атэісты змагаліся не за душы веруючых, а з атрыбутамі культу, Рагвалодаў каміень узарвалі ўшчэнт. Так загінуў адзін з самых каштоўных помнікаў гісторыі старажытнай Беларусі, загінуў дакумент з дакладнай датай: днём, месяцам і годам стварэння, з імёнамі.

         Камень Рагвалода далучаюць да Барысавых таму, што гэта быў сын Барыса, жыў у тую эпоху, выбраў той жа зварот – “помози”, выкарыстаў імя Барыса, змясціўшы яе на самым відным месцы – каля крыжа.

КАМЕНЬ №7.
         Сёмы камень таксама знаходзіўся не ў рацэ, а на сушы і даволі далека ад папярэдніх – каля вёскі Высокі Гарадзец Талачынскага раёна. Гэта была пляскатая, амаль квадратная пласціна з чырвонага граніту. Бакі квадрату перавышалі 3 м і былі арыентаваны па краях свету. Надпіс на камені быў аналагічны іншым. У народзе валун называлі “Сцяпан” або “Кравец”. Паводле падання ён валодаў “кравецкімі здольнасцямі” і ў мінулым “абшываў” мясцовых жыхароў. Прасілі Сцяпана пашыць адзенне з вечара, а ў ранку ўжо забіралі гатовую вопратку. Каля стагодзя назад над каменем узвялі капліцу, каб “лапідарны помнік выратаваць ад далейшага разбурэння”. Але гэта не дапамагло: у 1936 годзе рэліквію узарвалі.

КАМЯНІ З ПАДОБНЫМІ НАДПІСАМІ.
         Даследчыкі беларускай даўніны адзначалі і іншыя цікавыя камяні, перш за ўсё ў рэчышчы Дзвіны. На іх не было імя князя Барыса, а толькі шасціканцовыя крыжы.

         Яшчэ адзін валун з крыжам і надпісам “Варацішын хрэст” захаваўся ў вёсцы Камена Вілейскага раёна. Апавядаюць, нібыта на крутых баках глыбы быў яшчэ тэкст, але мясцовы памешчык згадаў яго ссячы. Часам камень далучаюць да Барысавых. Валун – своеасаблівы сімвал вёскі. Яму яна абавязана сваёй назвай. Цяпер гэтая вялізная звонападобная камлыга знаходзіцца ў агародзе аднаго з сялянскіх двароў. Вышыня каменнага звона над паверхняй зямлі каля 2 м, шырыня ўнізе – 2,5 м. Часам яго называюць Волатам. З’яўленне тут гэтага валуна тлумачыць старая легенда. Быцам бы селянін араў сваё поле на валах у Вялікдзень, за гэта быў ператвораны Богам у камень.

         Існуюць таксама звесткі, што ў канцы ХІХ ст., у Лукомлі на адзінаццатую пятніцу пасля Вялікдня збіраліся веруючыя з Магілёўскай, Віцебскай і Смаленскай губерняў. Мэтай іх паломніцтва быў камень, які знаходзіўся ў Пятніцкай царкве і называўся “Ступня”. На ім быў высечаны крыж і стары славянскі надпіс, які “па прычыне даўняй, на працягу некалькіх стагодзяў, стараннасці багамольцаў у прыкладанні губ у цяперашні час няма ніякай магчымысці. Камень шануюць як святыню, але па якой прычыне і з якой нагоды, даведацца пра тое нельга нават з цёмных паданняў”. Хаця па назве можна меркаваць, што гэта следавік, яго галоўнай асаблівасцю быў не адбітак ступні, а крыж і славянскі надпіс. Хутчэй за ўсё гэта быў яшчэ адзін Барысаў камень. На жаль Пятніцкая царква была разбураная, не захаваліся ні гэты помнік, ні звесткі пра яго далейшы лёс.

         Такім чынам да нашых дзён дайшлі толькі першы, чацьвёрты і пяты Барысавы камяні.

ШТО ПРАСІЛІ Ў КАМЕНЯЎ?
         Жаданне разгадаць таямніцў з’яўлення надпісаў на валунах прыходзіла да кожнага, хто іх бачыў. За многія гады было выказана вельмі многа меркаванняў, як праўдападобных, так і не вельмі. 

         Сярод усходніх славян выраз “господі, помозі рабу своему” быў вельмі шырока распаўсюджаны, прыйшоўшы да нас з Візантыі. Гэтыя словы ўводзілі ў летапісы, пісалі на сценах бажніц, выбівалі на манетах. Нават манархі верылі, што такая просьба дапаможа. Так што ж прасілі князі Барыс і Рагвалод?

         Гісторык Мацей Стрыйкоўскі так тлумачыў з’яўленне надпісаў. Набажны Барыс будаваў у Полацку Сафійскую царкву, манастыры і іншыя храмы. Гэта патрабавала шмат цэглы, вапны і іншых будаўнічых матэрыялаў, якія завозіліся з Лівоніі. З нагоды паспяховага вырашэння гэтай задачы і былі высечаны надпісы на валунах. Але гэта тлумачэнне было памылковае таму, што Стрыйкоўскі звязваў Барыса з ХІІІ ст.,  а у летапісу “Жыціе Еўфрасінні Полацкай” упамінаецца, што цэглу выраблялі на месцы, бо паклады гліны былі недалёка ад горада.

         Граф А.Плятэр у першай палове ХІХ ст. палічыў, што Барыс быў вельмі славалюбівы і для увекавечання сваёй памяці загадаў такім чынам пазначыць камяні. Але ж для ХІІ ст. такое дзівацтва не характэрна.

         Я.Тышкевіч прапанаваў больш практычны варыянт тлумачэння: камянямі мецілі межы Полацкага княства. Але межавымі камянямі валуны не маглі быць з той нагоды, што асноўная іх маса знаходзілася ў рэчышчы Дзвіны, а межы ўладанняў, між іншым, прашодзілі ў іншых месцах. Такім чынам камяні ляжалі пасярод краіны.

         А.Сапуноў не выключаў, што крыжамі і надпісамі палачане хацелі засцерагчыся ад небяспечных для суднаходства валуноў, якія знаходзіліся на водмелях і ўлетку небяспечна выторкваліся з вады. Гэтай жа версіі прытрымліваўся і этнограф Е.Раманаў, дапускаючы, што Барысавы камяні – своеасаблівыя лоцманскія знакі. Калі верыць легендам, раней, плывучы каля небяспечных мясцін, кідалі каменю і вадзе хлеб-соль і прасілі прапусціць, не рабіць перашкоды.

         Больш верагодна выснова М.Ермаловіча. Быцам крыжы і надпісы звязаны з ваеннымі дзеяннямі князёў. Такім чынам яны хацелі атрымаць дапамогу неба ў небяспечных паходах. Але ж наўрад ці ўжо немалады Рагвалод у 1171 годзе  мог адважыцца на такі рызыкоўны крок з Друцка.

         Выказвалі меркаванне, што валуны такім чынам асвячалі з мэтаю распаўсюджвання хрысціянства, для дарацьбы з паганствам і старажытным абагаўленнем каменя. Такое ў мінулым здаралася не раз. Напрыклад на беразе Анежскага возера манахі крыжамі пазначалі старажытныя петрогліфы.

         І ўсё ж, мабыць, бліжэй за ўсіх да разгадкі тайны наблізіўся акадэмік Б.Рыбакоў. яго падыход комплексны, улічвае палітычны і эканамічны фон той эпохі. Становішча ў пачатку ХІІ стагодзя было ў нашым краі далёка не простае. Полацкай дзяржаве даводзілася ўвесь час адбіваць удары магутных Кіеўскага і Наўгародскага княстваў, што вымагала вялікіх сродкаў. Усяслаў Чарадзей памяркоўна ставіўся да дзейнасці вешчуноў (паганскіх святароў), у ваенных канфліктах з суседзямі часта звяртаўся па дапамогу да няхрышчаных плямёнаў і сам лічыўся вешчуном. Пасля яго смерці сітуацыя змянілася. Ужо ў 1102 годзе яго пабожнейшы сын Барыс арганізаваў карную акцыю супраць язычніцкай Літвы. Давялося яму уціхамірваць і сваіх адступнікаў ад веры. Ў 1127 годзе, як праклён божы, пачаўся вялікі голад. Няшчасце абрынулася таму, што да канца красавіка ляжаў снег, затым пачалася моцная паводка, а рана ўвосень насталі маразы, загубіўшы азімыя.

         Яшчэ страшнейшы быў наступны год. Цэны на хлеб сталі недаступныя простым людзям. Даводзілася есці ліпавае лісце, парахню драўніны, салому, мох, лішайнікі. Целы памерлых з голаду ляжалі на дарогах, вуліцах і рынках. У Ноўгарадзе не прыбіралі трупы – не дазваляў невыносны смурод. Маці аддавалі сваіх дзяцей у рабства іншаземцам, абы выратаваць іх ад смерці. Панавалі эпідэміі.

         Царкоўнікі заўсёды разглядалі такую бяду як кару боскую за людскія грахі, за прыхільнасць многіх да паганскіх абрадаў. Святыя паганскія камяні давялося хрысціць і звяртацца да бога, каб дапамог. Але паратунак не прыходзіў. “В се же лето вода бяше велика в Волхове (потони люди и жито) и хором много сноси. И князь Полотьскый умре Борис Всеславиць”.

         У наступныя гады сітуацыя палепшылася. Гэта маглі звязаць і з надісамі на валунах. Ва ўсялякім разе, калі ў 1170 годзе зноў настаў вялікі голад, і цэны на хлеб, як пісалі летапісцы, сталі такія ж, як і ў 1127 годзе, Рагвалод Барысавіч зноў скарыстаў спрабаваны сродак: хрысціў святы камень каля Оршы. Для пэўнасці на самым відным месцы, ў цэнтры каменя, высеклі імя Барыса.

         Да хрышчэння, як лічыць акадэмік, язычніцкія абрады ля камянёў адбываліся ў гонар Дажбога. 

ЧАС ЗБІРАЦЬ КАМЯНІ.
         Людзі даўно зразумелі  гістарычную каштоўнасць Барысавых камянёў. Здаўна ўзнікалі ідэі перамяшчэння іх бліжэй да людзей, уладкавання ў горадзе як помнікаў старажытнасці.

         Цягаць камяні – справа нялёгкая. Напачатку, калі не было грузавікоў, пад’ёмных кранаў і іншых прыстасаванняў, перамяшчаць буйныя глыбы лічылася справай гераічнай.

ПАДАРОЖЖА Ў МАСКВУ.
          Першым, у 1887-1888 гг., як мы ўжо адзначалі, лёс вандроўніка напаткаў камень пад нумарам чатыры - “Сулібор хрэст”. Хоць і з вялікімі цяжкасцямі, але ўсё ж яго ўдалося перавясці ў Маскву, дзе ён знаходзіцца і зараз у музеі-запаведніку “Каломенскае”.

“ХЛЕБНІК” ПЕРАЯЗДЖАЕ НА НОВАЕ МЕСЦА.
         Другім было вырашана выцягнуць камень (№1), які знаходзіўся ля вёскі Падкасцельцы, для перамяшчэння і ўстаноўкі на плошчы ў Полацку, бо знаходзіўся ён зусім недалёка ад горада. Гэты валун называлі Барыс-Хлебнік. Менавіта па ім сачылі навакольныя сяляне як за агракалендаром. Калі ў межань спадала рачная вада і камень выходзіў да пэўнай адзнакі на паверхню, усе ведалі, што ўраджай паспеў, пара пачынаць працу. А яшчэ здалёку здавалася, што ў вадзе ляжыць вялізны бохан хлеба. Можа і за гэта ён зваўся “Хлебнікам”.

         У 1889 годзе на бераг Дзвіны, да Барысава каменя, была склікана вялікая колькасць палачан. Для поспеху справы на валуне ўстанавілі сцяг, справілі набажэнства. Глыбу абвязалі канатамі і вяроўкамі.за іх узяліся сотні людзей, толькі іх намаганні засталіся безвыніковымі камень не пажадаў сыходзіць са свайго месца. Як ні шкада было, але задуму давялося пакінуць.

         Не прайшло і сто гадоў, як у 1981 годзе зноў адрадзілася ідэя перамяшчэння каменя ў цэнтр Полацка. Тэхнічны прагрэс нашага часу дазваляў спадзявацца на поспех. Здзейсніць задуманае ўзяўся Мінскі спартыўна-тэхнічны клуб “Геолаг”, які меў вялікі вопыт работ з затопленымі аб’ектамі. 

         На гэты раз абышлося без набажэнства. Каб зберагчы глыбу ад пашкоджання, яе абклалі дошкамі і ўзялі ў жорсткі каркас са сталёвых бэлек. З дапамогай спецыяльных прыстасаванняў пад каменем праклалі траншэю. Да металёвых асноў прымацавалі ланцугі, здольныя вытрымаць нават карабель.

         Тую работу, што стагодзе таму не маглі адолець сотні людзей, лёгка зрабілі вайсковыя цягачы. Пасля таго, як валун апынуўся на беразе, самы магутны кран, які толькі маглі знайсці будаўнікі, без асаблівых намаганняў перанёс яго на трэйлер. Камлыга была пад 50 тон. Баяліся, што бліжэйшы мост праз Дзвіну не вытрымае такі цяжар. Давялося рабіць круг праз Наваполацк. Урэшце валун апынуўся ў самым знакамітым месцы старажытнага Полацка – каля сцен Сафійскага сабора.

         Цяпер першы Барысаў камень з’яўляецца славутасцю горада. Да нядаўняга часу гэта быў адзіны ў нашай рэспубліцы даступны людзям прадстаўнік тых выдатных валуноў-дакументаў, што пакінулі адметны след у беларускай гісторыі. Адзіны, таму што пяты, друйскі камень, ціхенька ляжаў сабе ў сутоцы Друйкі і Дзвіны, схаваўшыся ад людскіх вачэй пад шматметровым покрывам вады.

ВЯРТАННЕ ДРУЙСКАГА КАМЕНЯ.
         Аднак “спіс прапаўшых без вестак”- гэта не канчатковы прысуд лесу. Калі моцна верыць, мажліва вяртанне.

         Так сталася і з нашым, Друйскім, камнем. Ланцужок шчаслівых здарэнняў у жніўні – кастрычніку 2002 года прывеў да вяртання рэліквіі з нябыту.

Адной з галоўных гістарычных падзей не толькі для Браслаўшчыны, а і бадай для 

ўсей Беларусі стала выяўленне Друйскага Барысавага каменя з крыжом і надпісам 

ХІІст.        Каштоўнейшы помнік каменнага пісьма , помнік ранняга перыяду хрысціянства на нашых землях, гістарычны сведка ўстанаўлення беларускай дзяржаўнасці, святыня для ўсей Беларусі – вось што такое адзін з ацалелых Барысавых камянеў, які зараз кожны зможа ўбачыць у Друі. Убачыць і датыкнуцца да тых памятных знакаў, якія пакінулі на ім нашы далекія продкі каля 900 год таму. 

             Выяўленне  каменя – добры знак для тых, хто зараз жыве ,нараджаецца і будзе нараджацца на гэтай зямлі.

ДАСЛЕДАВАННІ  ДРУЙСКАГА  БАРЫСАВА КАМЕНЯ.
         У ХХст. лёсам Друйскага каменя ніхто спецыяльна не займаўся. Да таго ж ен па-просту знік з вачэй людскіх. Дзесці ў сярэдзіне 30-х гадоў валун быў сцягнуты моцным ледаходам, пасля ўзрыўных работ, ў рэчышча  Друйкі і расколаты на некалькі кавалкаў. Камлыга стаў палоннікам рачных хваляў і пясчаных наносаў. Болей людзі яго не бачылі.

         Пошукі каменя аднавіліся ў 1982-1984гг. пад кіраўніцтвам археолага Людмілы Дучыц. Вялікую дапамогу аказалі мясцовыя жыхары Франц Мазураў і Аляксандр Чапінскі. У пошуках удзельнічалі аквалангісты з Мінска. Пад вадой знайшлі вялізны валун, амаль поўнасцю занесены пяском. Але даследаваўшы кожны сантыметар так ніякіх літар і не знайшлі. Загадка Друйскага каменя не была разгадана.

         Пэўныя захады па адшуканню каменя рабіліся ў 1986г. Рыхтавалася нават цяжкая тэхніка. Бо па ацэнцы спецыялістаў ен мог важыць 20 – 40т. Але справу давесці да канца не ўдалося.

         Легенды аб незвычайным помніку старажытнасці не давалі спакою многім жыхарам Друі. Многія школьнікі падарожнічаючы па беразе Дзвіны марылі адшукаць загадкавы камень. Уздоўж і ўпоперак сваімі нагамі ашчупвалі дно ракі ў месцы зліцця Друйкі і Дзвіны. Нават вырабілі з дроту шчуп, якім пратыкалі рачны пясок. Камень хаваўся ад людзей.

         Лета 2002 года выдалася надзвычай спякотным. Узровень вады ў Заходняй Дзвіне ўпаў настолькі, што каб не дзяржаўная мяжа, яе можна было б перайсці ўброд. Захоплены ў рачны палон валун выглянуў на паверхню. Першай гэты акрайчык пашчасціла ўбачыць Людміле Арсенаўне Шумчык – старшыні Друйскага пассавета, чалавеку незвычайнаму і вельмі ўлюбенаму ў гісторыю свайго паселка. Яна звярнулася за кансультацыяі ў Браслаўскі краязнаўчы музей да навуковых супрацоўнікаў – Кастуся Шыдлоўскага і Аляксандра Панцялейкі, якія абследаваўшы валун, з верагоднасцю ў 90%, пацвердзілі што перад намі той самы Барысаў камень. Было вырашана яго абкапаць, каб убачыць крыж і літары. Многія жыхары Друі браліся за рыдлеўкі. Адкопвалі пясок пакуль можна было стаяць у вадзе, абмацоўвалі рукамі з усіх бакоў. Нічога падобнага на літары не было. Камень маўчаў. Толькі адчувалася нейкая патаемная энергетыка, зыходзячая з яго глыбіні. Хацелася верыць у цуд. Для таго, каб адкрыць таямніцу, трэба было выцягнуць камень з ракі. А гэта справа не прастая і для сучаснай магутнай тэхнікі. Ніхто не меркаваў, што справа зацягнецца на некалькі месяцаў. З кожнай няўдалай спробай з’яўлялася ўсе больш скептыкаў. Але будучыня не за імі. Справы заўседы паддаюцца тым, каму болей трэба, тым хто думае не толькі аб зямнем, але і аб вечным.

         Са жніўня да канца кастрычніка 2002 г. садрыгаліся берагі Дзвіны ад рыўкоў магутных трактароў. Незлічоная колькасць спроб пакрысе прыносіла свае вынікі. 28 жніўня выцягнулі вялікі фрагмент камня, але надпісаў на ім не знайшлі. 6, 10, 12 верасня, 10 кастрычніка спробы выцягнуць камень не прыносілі вынікаў. Толькі 22 кастрычніка 2002 года з дапамогай лябёдкі меліярацыйнага экскаватара самы вялікі фрагмент камня ўдалося скрануць з места. А 23 кастрычніка, падцягнуўшы бліжэй да берага, усе нечакана ўбачылі і крыж і надпіс. Сумненняў не засталося- гэта Барысаў камень!!! Як засвяціліся твары ўсіх прысутных! Сцюжа ўжо не заўважалася. На наступны дзень з вады выцягнулі апошні, самы маленькі кавалак. Вадалазы, абследуючы месца дзе знаходзіўся камень, выкапалі з пяску нямецкую каску часоў Вялікай Айчыннай вайны, нейкім незвычайным чынам трапіушую пад мнагатонную махіну.

         Часова паставілі рэліквію на невялікім пагорку, непадалеку ад яго гістарычнага месца. Паставілі крыжом да неба, каб кожны мог датыкнуцца да тых знакаў, што пакінулі на ім далекія незнаемыя продкі каля 900 год таму.
         Так скончылася гісторыя знакамітых на ўвесь свет Барысавых камянёў. 

Але ці скончылася? Хто ведае? Час пакажа.

         Восенню 2002 года здарылася значная гістарычная падзея не толькі для Браслаўшчыны, а і бадай для ўсёй Беларусі. Яе без перабольшвання можна назваць падзеяй нацыянальнага масштабу. Убачыў свет каштоўнейшы помнік каменнага пісьма, помнік ранняга перыяду хрысціянства, гістарычны сведка станаўлення беларускай дзяржаўнасці – Друйскі “Барысаў камень”. 

         Ніхто, напэўна, не меркаваў, што справа зацягнецца не на адзін месяц: мінулі жнівень, верасень, заканчваўся кастрычнік. Хватала скептыкаў і ў гэтай справе. Але будучыня не за імі. Прагрэс рухаецца дзякуючы тым, каму болей трэба, хто думае не толькі аб наземным, але і аб вечным. І яшчэ – поспех прыходзіць да няўрымслівых, дапытлівых, неабыякавых.

         Людміла Арсенаўна Шумчык якраз з такіх людзей. Знаходзячыся на клапатлівай пасадзе старшыні пасялковага савета яна зрабіла ўсё каб выратаваць камень. Толькі яна ведае якой цаной давалася кожная спроба.

Валуноў амшэлы статак

Гоніць нас у свае далечы

Зранку эры кайназойскай, 

Дзе світанак чалавечы.

І на вечнай пашы гэтай

Размінецца статак з намі.

Лягуць холадна ўспаміны

Па-над намі валунамі.

Колькі іх у халодным дыху

Першаісна затаёна

Даўніх дзей тварэння свету –

Рухаў ярасці шалёнай.

І ляжаць яны, нямыя,

Неразбуджаныя снамі

На пуціне чалавечай,

Па-за намі, перад намі…

Мікола Мятліцкі.

